
Skandaproktam Tarakaprasangavarnanam

સ્કન્દપ્રોક્તં તારકપ્રસઙ્ગવર્ણનમ્

(શિવરહસ્યાન્તર્ગતે ઈશાખ્યે)

સ્કન્દ ઉવાચ ।
એતસ્મિન્નેવ કાલે તુ તારકો નામ દાનવઃ ।
તારકાત્મા મહાતેજા બભૂવાનન્દિનન્દનઃ॥ ૧॥
તસ્ય પુત્રાસ્ત્રયશ્ચૈવ તારકાક્ષો મહાબલઃ ।
વિદ્યુન્માલી ચ બલવાન્ કમલાક્ષશ્ચ વીર્યવાન્॥ ૨॥
તસ્યાભવત્સુતો વીરસ્તારો નામ મહાબલઃ ।
તપસા લબ્ધવીર્યશ્ચ પ્રસાદાદ્બ્રહ્મણઃ પ્રભોઃ॥ ૩॥
સોઽપિ તારો મહાતેજાસ્ત્રૈલોક્યં સચરાચરમ્ ।
વિજિત્ય સમરે પૂર્વં વિષ્ણુના ચ નિષૂદિતઃ॥ ૪॥
તદા સમભવદ્યુદ્ધં તુમુલં રોમહર્ષણમ્ ।
દિવ્યવર્ષસહસ્રં તુ દિવારાત્રમવિશ્રમમ્॥ ૫॥
સરથં વિષ્ણુમાદાયોત્સસર્જ શતયોજનમ્ ।
તારેણ નિર્જિતશ્ચૈવ   દુદ્રાવ ગરુડધ્વજઃ॥ ૬॥
તારાચ્છતગુણં તપ્ત્વા લબ્ધ્વા શતગુણં બલમ્ ।
પિતામહાજ્જગત્સર્વમ્મવાપ દિતિનન્દનઃ॥ ૭॥
દેવેશપ્રમુખાન્ સર્વાન્ જિત્વા સ દિતિનન્દનઃ ।
દ્રાવયામાસ વૈ દેવાન્ સર્વલોકેષુ માયયા॥ ૮॥
દેવતાશ્ચ સહેન્દ્રેણ તારકાદ્ભયમોહિતાઃ ।
ન શાન્ન્તિ લેભિરે શૂરાઃ શરણં વા ભયાર્દિતાઃ  ॥ ૯॥
તદાઽમરપતિઃ શ્રીમાન્ સન્નિવાર્યામરાન્ પ્રભુઃ ।
ઉવાચ વાક્પતિં  દેવો દેવાનામપિ સન્નિધૌ॥ ૧૦॥

ભગવંસ્તારકો નામ તારેયો દાનવામ્બુદઃ ।
તેન સ્મો નિર્જિતાઃ   સર્વે વત્સા ગોપતિના યથા॥ ૧૧॥
ભયાત્તસ્માન્મહાભાગ બૃહદ્યુદ્ધે બૃહસ્પતે ।
અનિરુદ્ધા ભ્રમન્ત્યેતે શુકુન્તા  ઇવ પિઞ્જરાત્॥ ૧૨॥
અસ્માકં યાન્યમોઘાનિ આયુધાનિ ગિરાં વર ।
તાનિ મોઘાનિ જાયન્તે અમરારિપ્રભાવતઃ॥ ૧૩॥
દશવર્ષસહસ્રાણિ દ્વિગુણાનિ બૃહસ્પતે ।
વિષ્ણુનાઽઽયોધિતો યુદ્ધે વિષ્ણુના પ્રભવિષ્ણુના॥ ૧૪॥
કથમસ્મદ્વિધાસ્તસ્યસ્થાસ્યન્તે સમરેઽગ્રતઃ ।
એવમુક્તસ્તુ શક્રેણ જીવઃ સાર્ધં સુરાધિકૈઃ॥ ૧૫॥
સહસ્રાક્ષેણ ચ વિભું સમ્પ્રાપ્ય ચ પિતામહમ્ ।
સોઽપિ તસ્ય મુખાચ્છ્રુત્વા  પ્રણતિં  કમલાસનઃ॥ ૧૬॥
દેવૈશેષૈઃ સેન્દ્રૈસ્તુ જીવમાહ પિતામહઃ ।
જાને ચાર્તિં  સુરેન્દ્રાણાં તથાપિ શ‍ૃણુ સામ્પ્રતમ્॥ ૧૭॥
વિનિન્દ્ય દક્ષં યા દેવી સતી દગ્ધતનુઃપુરા ।
ઉમા હેમવતીં  જઝે સર્વલોકનમસ્કૃતા॥ ૧૮॥
રૂપયૌવનસમ્પન્ના સા મહેશ્વરકામિની ।
ઘોરં તપસ્તપ્યતેઽદ્ય શુભે કેદારગહ્વરે॥ ૧૯॥
શઙ્કરોઽપિ સ્વયં દેવ્યા વિયુક્તસ્તપસિ સ્થિતઃ ।
ઉભયોરનયોર્યોગઃ કાર્યઃ કાર્યાર્થિભિઃ   સુરૈઃ॥ ૨૦॥
તયોર્વીર્યેણ સમ્ભૂતઃ સ્કન્દઃ શક્તિધરઃ પ્રભુઃ ।
ષડાસ્યો દ્વાદશભુજઃ સેનાનીઃ પાવકઃ પ્રભુઃ॥ ૨૧॥
સ્વાહેયઃ કાર્તિકેયશ્ચ   ગાઙ્ગેયઃ  શરષણ્ડજઃ ।
સેનાપતિઃ કુમારાખ્યઃ સર્વલોકનમસ્કૃતઃ॥ ૨૨॥
લીલયૈવ મહાદેવઃ સબલં તારકાત્મજમ્ ।
બાલોઽપિ વિનિહત્યૈકો દેવાન્ સન્તારયિષ્યતિ॥ ૨૩॥
એવમુક્તસ્તદા તેન બ્રહ્મણા પદ્મયોનિના ।

બૃહસ્પતિસ્તદા દેવં દૈવૈઃ સેન્દ્રૈઃ પ્રણમ્ય ચ॥ ૨૪॥
મેરોઃ શિખરમાસાદ્ય સ્મરં સસ્માર સુવ્રતઃ ।
સ્મરણાદેવ જીવસ્ય સ્મરોઽપિ સહ ભાર્યયા॥ ૨૫॥
રત્યા સમં સમાગત્ય નમસ્કૃત્વા કૃતાઞ્જલિઃ ।
સશક્રમાહ તં જીવં ગતજીવો દ્વિજોત્તમાઃ॥ ૨૬॥
સ્મૃતોઽહં ભવતા જીવ ન હન્તવ્યો બૃહસ્પતે ।
દેવૈઃ સેન્દ્રૈરશેષૈશ્ચ સ્મૃત એવ નચાન્યથા॥ ૨૭॥
ગત્વા તદાશ્રમં શમ્ભોસ્તયા રત્યા મહાબલઃ ।
વસન્તેન સહાયેન દેવં યોક્તુમનાભવત્ (?)॥ ૨૮॥
તતઃ સમ્પ્રેક્ષ્ય મદનં સ ચ દેવસ્ત્રિયમ્બકઃ ।
સ તૃતીયેન નેત્રેણ મદનં સમુદૈચત॥ ૨૯॥
તતોઽસ્ય નેત્રજો વહ્નિર્મદનં પાર્શ્વતઃસ્થિતમ્ ।
અદહત્તત્ક્ષણાદેવ વ્યલપત્કરુણં રતિઃ॥ ૩૦॥
રત્યાઃ પ્રલાપમાકર્ણ્ય દેવદેવો વૃષધ્વજઃ ।
ઘૃણયા પરયા પ્રાહ કામપત્નીં  નિરીક્ષ્ય ચ॥ ૩૧॥
યદા વિષ્ણુશ્ચ ભવિતા વસુદેવસુતઃ શુભે ।
શાપાદ્ભૃગોર્મહાતેજાઃ સર્વલોકહિતાય વૈ॥ ૩૨॥
યદા તસ્યાઃ સુતો યઃ સ્યાત્ સ પતિસ્તે ભવિષ્યતિ ।
પ્રણમ્ય ચ તદા રુદ્રં કામપત્ની શુચિસ્મિતા॥ ૩૩॥
જગામ મદનં લબ્ધ્વા વસન્તેન વરાનના॥ ૩૪॥
॥ ઇતિ શિવરહસ્યાન્તર્ગતે સ્કન્દપ્રોક્તં તારકપ્રસઙ્ગવર્ણનં  સમ્પૂર્ણમ્॥
-॥ શ્રીશિવરહસ્યમ્ । ઈશાખ્યઃ દ્વાદશમાંશઃ । અધ્યાયઃ ૧૧ મન્મથદાહઃ । ૧-૩૪॥

- .. shrIshivarahasyam . IshAkhyaH dvAdashamAMshaH . adhyAyaH 11 manmathadAhaH

. 1-34 ..

Notes:

Skandaસ્કન્દ narrates about the incidence related to the Tārakāsura તારકાસુર; whose atrocities
cause the Deva-s દેવાઃ to look forward to the Marriage of Śiva શિવ and Pārvatī પાર્વતી, that

lead to the birth of Skandaસ્કન્દ (a.k.a. Svāheya સ્વાહેય, Kārtikeya કાર્તિકેય  , Gāṅgeya ગાઙ્ગેય ,
Śaraṣaṇḍaja શરષણ્ડજ, Senāpati સેનાપતિ, Kumāra કુમાર) in order to annihilate Tārakāsura

તારકાસુર.

